
Аннотация: Ушбу мақолада муаллиф XIII асрда яшаб ўтган Шарқнинг буюк файласуфи 

Насириддин Тусийнинг ҳаёти ва ижоди ҳақида тўхталиб, унинг фалсафий қарашларидаги 

ижтимоий-сиёсий масалалар ёритиб берилган. Жумладан, мутафаккирнинг Мароға 

астрономия расадхонасидаги фаолияти, давлат бошқарувидаги солиқ тизими, саройда 

ҳукмдорлар ижтимоий страфикацияси масалалари таҳлил этилган.  

Калит сўзлар: теорема, кашфиёт, расадхона, жамият, давлат, меморандум, 

астрономия, бюджет, ҳокимият, адолат, бошқарув. 

Abstract: In the following article there is a discourse on the life and works of Nasiriddin Tusi, the 

great philosopher of the Orient who lived in the 13th century, his socio-political issues in his philosophical 

views are revealed. Included there, the activities of the scholar in the Maragha astronomical observatory, 

the tax system in the state administration, the issues of social stratification of rulers in the palace are 

analyzed.  

Keywords: theorem, discovery, observatory, society, state, memorandum, astronomy, budget, 

Резюме. В данной статье  расскрываются жизнь и творчество великого философа 

Востока Насириддина Туси, жившего в XIII-веке, освещени  социально-политические проблемы  в 

его философских взглядах. В том числе, проанализированы деятельность мыслителя в 

астрономической обсерватории Марагы, вопросы налоговой системы в государственном 

управлении, социальной стратификации  правителей во дворце.  

Ключевые слова: теорема, изобретение, обсерватория, общество, государство, 

меморандум, астрономия, бюджет, власть, справедливость, управление. 

XIII асрда яшаб ижод этган буюк  файласуф  Н.Тусийнинг астрономия, математика, 

физика, мантиқ, фалсафа, ахлоқ ва бошқа фанлар соҳаларига бағишланган 100 дан ортиқ 

мукаммал илмий асарлари мавжуд бўлиб, улардаги астрономия ва математика 

соҳасидаги  тадқиқот ва инновациялар алоҳида қимматга эга. Файласуф олим бу соҳада 

20 дан ортиқ муваффақиятли тадқиқотларнинг муаллифи ҳисобланиб, математикага оид 

асарлари фақат араб тилида,  астрономия ва бошқа соҳалардаги илмий ишлари эса ҳам 

араб ҳам форс тилларида ёзилган. Аллома 1248 йилда геометрияга бағишланган 14 

қисмдан  иборат “Таҳрири Эқлидис” (Эвклид) асарини ёзган. Ушбу асар геометрия 

соҳасида XIII асргача ёзилган барча асарларни ортда қолдирган асар сифатида фанда тан 

олинган. Мутафаккир  ушбу китобда Пифагор теоремасининг 48 та талқинини исботлаб 

берган.  

Бугунги кунда мутафаккирнинг математика соҳасидаги ютуқлари бутун дунё 

томонидан эътироф этилмоқда. Ушбу соҳа бўйича академик Зоҳид Халилов 

“Н.Тусийнинг узлуксиз катталиклар назарияси ва сонлар назарияси ҳақидаги ғоялари 

математиканинг янада ривожланиши ва замонавий математик таҳлил қийматларининг 

ўзгариши, дифференциал ва интеграл ҳисоблашнинг кашф қилинишига катта таъсир 

кўрсатиб, шунингдек, муҳим кашфиётларнинг ривожланишида катта рол ўйнади”[1], деб 

таъкидлайди.  

Дарҳақиқат, алломанинг универсал билимга эга бўлиши унинг олимлар ўртасида 

тез орада таниқли бўлишига сабаб бўлди. Н.Тусий 30 ёшда бўлганида Кўҳистонда 

исмоилийлар ҳукмдори Насириддин Муҳташам уни саройга таклиф қилади. 1235 йилда 

эса файласуф уни дунёга танилишига олиб келган асар “Ахлоқи Носирий”ни ёзиб 

тугатади. Аммо эрксевар муаллифнинг ушбу асаридан ҳукмдор ғазабланади ва уни қўлга 

олиб, тоғли қалъа Аламутга қамоқда сақланган. Файласуф бу ерда 20 йилдан ортиқ вақтга 

қадар сургун этилган шахс сингари жуда ёмон шароитда ўтирган. Аммо бундай 

тутқинлик кучли ирода эгаси ҳисобланган Тусийнинг илм-фан билан шуғулланишга 

бўлган қизиқишини сўндира олмайди.  

Файласуфнинг бундай аҳволга тушиб қолишига манбаларда бир қанча сабаблар 

айтилса-да, уларнинг кўпчилиги ҳақиқатга яқин бўлмай асосланмаганлигини кўришимиз 

мумкин. Жумладан, Тусийнинг ўзи бу ҳақда тўхталиб, исмоилийлар орасида юқори 

интеллектга эга бўлган устозни узоқ бўлсада излаб топишга бўлган уринишлари амалга 

ошмаганлигидан афсусда эканлигини эътироф этади [2]. 

1253 йилда  Чингизхоннинг невараси Ҳулагу хон Яқин Шарққа ҳарбий юриш 

қилиб, Аламут қалъасини забт этади ва у ерда қамоқда сақланаётган Н.Тусий ва бошқа 

олимларни озод этади. Ҳулагу хон Бағдодни қўлга олгач, 1260 йилда Озарбайжонни  

ўзининг бепоён давлатининг марказига айлантиради. Беш юз йиллик аббосийлар 

ҳукмронлиги шу тариқа тугатилади. Янги давлат ҳукмдорлари “Элхон” титули асосида 

давлатни бошқаришлари сабабли давлат Элхонийлар давлати деб номланди. Ушбу 

давлатнинг пойтахти дастлаб Мароға шаҳри бўлган бўлса, кейинчалик қадимги ва 

маданий шаҳар сифатида Табриз шаҳри пойтахтга айлантирилди [3].    

Файласуф олим жаҳон илмий ва маданиятининг ривожланишига қўшган 

ҳиссасидан бири унинг Мароғада қурдирган расадхонасидир. 1259 йилда Эроннинг 

марказий шаҳридан бири Мароғада (ҳозирги Жанубий Озарбайжонда жойлашган) 

астрономия расадхонасининг қурилиши билан боғлиқ айрим бир ривоятлар ҳам мавжуд. 

Манбаларга кўра, Тусий мўғуллар ҳукмдори Ҳулагухондан  расадхона биносини 

қуриш учун  хазинадан маблағ ажратишни сўрайди. Аммо Ҳулагу хон биргина юлдузлар 

ҳақидаги илмни ўрганиш учун расадхонага катта маблағ ажратиш унинг учун ҳеч қанадай 

аҳамиятга эга эмас деб жавоб беради. Шунда олим Ҳулагу хонга кечқурун аскарлар 

уйқуда бўлишган вақтида бир киши тоғ теппасига чиқиб, тепадан туриб мис лаганни 

ташлаб юборишини ва бу ҳақда ҳеч ким билмаслигини таклиф қилади. Мис лаган тоғдан 

думалаб тушганда унинг товуши қўшинни бирдан уйғотади ва уларнинг ичига ваҳима 

солади. Аллома хонга “биз бу шовқин қаердан пайдо бўлганини биламиз, аммо қўшин 

буни билишмайди. Расадхона эса бизга фазодаги ўзгаришлар ҳақида маълумот беради ва 

биз бу орқали  ҳар бир ўзгаришлар ҳақида хабар топиб давлатимизда осойишталикни 

сақлаймиз”, деб ҳукмдорнинг ишончини донолик билан қўлга киритишга муваққат 

бўлади. Ҳулагухон унинг сўзлари ҳақиқат эканлигига ишонч ҳосил қилиб, расадхона 

қурилиши учн 20 минг динор ажратганлиги ҳақидаги қизиқарли маълумотлар мавжуд 

[4]. 

Айнан  Н.Тусийнинг  шижоати билан қурилган  астрономик расадхона ҳақида 

машҳур олимлардан А.Берри шундай ёзади: “Насириддиннинг умумий назорати остида 

бу ерда кўплаб астрономлар ишладилар. Улар қўллаган воситалар, эҳтимол, Коперник 

давридаги воситалардан яхшироқ эди”.  Бундан ташқари олимнинг илтимоси билан асир 

қилиб олинган олимлар  қатл этилмасдан, уларни Мароғага келтиришга эришилиши 

илм-фанни ривожлантириш учун муҳим қадам бўлган эди. Мароға расадхонасига турли 

миллатлардан юздан ортиқ олимлар фаолият олиб боришлари учун барча шароитлар 

яратилган эди. 

Ўша давр ижтимоий ҳаётида Мароға расадхонаси Шарқнинг барча 

расадхоналаридан устун эди. Чунки бу илм академияси бўлиб, бу масканда астрономия, 

математика, фалсафа, дин, ижтимоий-сиёсий фанлар ўқитилиб, турли соҳадаги 

мутахасислар тайёрланар эди. 

1256 йилдан 1271 йилга қадар 12 йил олиб борилган астрономик ишлар 

натижасида Н.Тусий “Элхон жадвали” (“Зиджи Илхани”) асарини яратди. Айниқса, 

Н.Тусийнинг номи кўп асрлар давомида табиий-гуманитар фанлар тарихида баён 

этилган  илмий нуқтаи назардан асослаб берилган ғоялари бугунги кунгача ўз моҳияти ва 

қимматини йўқотгани йўқ. Алломанинг диққатга сазовор ишларидан яна бири унинг 

давлат бошқаруви билан боғлиқ фалсафий қарашларида ақл-идрокли, кучли ҳукумат ва 

адолатли қонунларни ишлаб чиқарадиган ҳамда бундай қонунларни қўллаб-

қувватлайдиган шаҳар-давлатнинг идеал моделини яратганлиги бўлди. 

Н.Тусий  идеал давлат хусусида тўхталар экан, у унинг қуйидаги жиҳатларига 

алоҳида эътибор қаратади: “Давлатнинг умрибоқийлиги, унинг   қанчалик адолат  

пойдеворида қурилганлигига боғлиқдир.  Шу сабабли  токи ҳукумат  жамият 

аъзоларининг турли табақаларига нисбатан  адолатли муносабатда бўлмас экан, 

давлатнинг иқтисодий фаровонлигини тасаввур қилиб бўлмаслигини   таъкидлайди”[5]  .  

Шуни алоҳида қайд этиш жоизки, адолат ҳақидаги ғоялар аллома фалсафий 

меросининг барча жабҳаларини қамраб олган. У инсонлар ўртасида тенг ҳуқуқлилик 

бўлиши ғояларини илгари суриш билан бирга ҳар бир инсоннинг унга тегишли бўлган 

ҳуқуқларини ҳимоя қилиш тарафдори бўлган. Инсонларнинг розилиги билан ихтиёрий 

иттифоқлар тузиш ғояларини ҳимоя қилиб, шунинг  асосидагина  адолатли давлат 

вужудга келади, деб таъкидлайди. Мутафаккирнинг бу ғоялари перипатетик 

файласуфлардан Форобий ғояларига жуда яқин эканлигини аниқлашимиз мумкин.  

Форобий “Бахт-саодатга эришув йўллари ҳақида рисола”, “Бахт-саодатга эришув 

ҳақида рисола” асарларида ўзининг орзу қилган фозил жамиятини яна ҳам ёрқин тас-

вирлайди. “Давлатнинг вазифаси инсонларни бахт-саодатга олиб боришдир, – деб ёзади 

у. Бу эса илм ва яхши ахлоқи ёрдамида қўлга киритилади”. Форобий давлатни етук шахс 

(монархия), етук хислатларга эга бўлган бир неча шахслар (аристократия) ва сайланган 

шахслар (демократия) ёрдамида бошқариш шаклларини қайд этади [6].  

Тусийнинг давлат бошқаруви фаровонлигидаги иқтисодий асосларга доир 

қарашлари ҳам диққатга сазовор. Шарқшунос олим В.Минорскийнинг таъкидлашича, 

Тусийнинг молия соҳасига қаратилган “Меморандуми” ўша давр солиқ тизимини ёритиб 

берган муҳим ҳужжат ҳисобланади. В.Минорский бу асарни қўлёзма нусхасини таржима 

қилган бўлиб, асл нусхаси эронлик олим М.Миновий томонидан ўрганилган.  

Шу ўринда бир нарсани алоҳида таъкидлаш керак, яъни  “Меморандум” сўзи 

файласуф асарларида “фасл” атамаси сифатида ишлатилади. Ушбу “Меморандум” 

асосан ўша вақт мўғуллар томонидан босиб олинган Эрон ҳудудлари (Вилояти Аджам)ни 

бошқариш учун  молия тизимини таҳлил қилиш мақсадига қаратилган эди. Хўжа 

Насириддиннинг фикрига кўра, Ҳулагу хон сулоласи саройида ҳукмдорлар синфининг 

ижтимоий стратификация яъни табақалашуви қуйидаги кўринишда бўлишлиги 

кўрсатаркан, файласуф “Қалам тўртта тоифадаги инсонларнинг қўлида бўлишини 

таъкидлайди. Булар: 

а) дин пешволари ва руҳонийлар; 

б) фалсафа, астрономия ва тиббиёт соҳалари олимлари; 

с)  энг муҳим мажбуриятлар бўйича вазифаларни таъминловчи вазир, суд тизими 

вакиллари (яргучи), қонун лойиҳаларини ёзадиган ва тарқатадиган, шунингдек 

ҳукмдорнинг дўстлари ва душманларига қаратилган мактубларни жўнатадиган ёзувчи; 

д) сарой бюджетига бўлаётган  фойда ва ундан қилинаётган харажатларни 

ҳисоблайдиган инсонлар”. [7] 

Олимнинг фикрига кўра, билимдон амалдорлар синфи кўпроқ бўлиши ва улар 

айнан ҳукуматнинг асосий таянчи бўлмоғи керак, деб таъкидлайди.   

Тусийнинг фалсафий қарашларида муҳим ўрин эгаллаган масалалардан яна бири 

бу давлат бошқаруви масаласи бўлиб, унда давлат бошлиғига тегишли бўлган моддий 

манбалардан қандай қилиб  тўғридан-тўғри  даромад олиш кераклиги масалари ҳам 

таҳлил этилган.  Унинг фикрига кўра, моддий манбалар икки тоифага ажратилган бўлиб, 

шулардан бири шахсан ҳукмдорга тегишли бўлган шахсий мулки (хосса), иккинчиси 

давлат фаровонлиги учун бағишланган ресурслар (мол-и масалиҳ- ва подшоҳ)дан 

иборатдир.  

Тусий жамиятда инсонларни ҳокимиятнинг энг муҳим пойдеворига бириктиради. 

Бошқача қилиб айтганда, у ҳокимиятнинг изчиллиги  инсонларга асосланиши, халқнинг 

ҳукумат билан ўзаро розилиги даражаси қанчалик баланд бўлса, давлатнинг ички ва 

ташқи муаммоларини ҳал қилиш шунчалик осонлашади, яъни давлатнинг сиёсий 

раҳбарлигидаги муваффақияти бевосита унинг самарадорлиги ва жўшқинлигига 

боғлиқлиги, халқ  розилигини юқори даражасига эришиш  натижасида давлат (ҳукумат)  

кучли бўлишга эришилишини таъкидлайди.  

Давлатни бошқариш, Тусийнинг фикрига кўра, ижтимоий жараёнларни тартибга 

солиш ва турли этник гуруҳларга нисбатан адолатни қўллаб-қувватлашга  асосланган 

бўлиб, уларнинг ҳар бири ўз ўрнини эгаллаши керак. Шу билан бирга файласуф  адолат 

қонунлари ва шартларини қуйидагича тушунтиришга ҳаракат қилади: 

1) савдо тенг қийматга эга бўлиши керак; 

2)  жамият ҳар бир аъзосининг мақоми қобилият ва истеъдод билан белгиланади; 

3) жамоат маҳсулотларини жамиятнинг барча аъзолари ўртасида тақсимлашда 

тенгликка амал қилиш. 

Алломанинг давлатни бошқаришда иқтисодиётни ривожлантиришга оид 

тавсиялари қишлоқ хўжалигини, савдо-сотиқни ривожлантириш, шаҳарлар ва 

ҳунуармандчиликнинг  ўсишига қаратилган эди. Унинг ҳаёти ва ижодини тадқиқ этган 

эронлик олимлардан Розави Тақий  унинг иқтисодий масалалари ҳақидаги қарашларига 

тўхталиб шундай ёзади: “Хожа Носирнинг фалсафий ва ижтимоий-сиёсий қарашлари 

масаласи мураккаб бўлиб, унинг баҳс мавзусига кириш жуда кўп вақтни талаб қилиш 

билан бирга унинг кўплаб асарларда баён қилинган ғояларини чуқур ўрганишни ҳам 

тақазо этади” [8].       

Тусийнинг “Ахлоқи Носирий” асарининг учунчи бўлимида ижтимоий-сиёсий ва 

ижтимоий-иқтисодий характердаги жуда қизиқарли муаммолар таҳлил қилинган. Унинг 

мазмуни ўша давр Шарқ феодал давлати сиёсатига оид муаммолардан иборат бўлиб, 

қуйидагиларни ўз ичига олган: 

- шаҳарларга бўлган эҳтиёжлар сабаблари тўғрисида; 

- жамият ҳаёти билан бевосита боғлиқ шаҳарларда яшаш шароитлари 

тўғрисида; 

- шаҳарларнинг ҳолати тўғрисида; 

- давлат сиёсати ва ундаги бошқарув шакллари тўғрисида; 

- давлат арбоблари сиёсати ва давлатга бўйсуниш қоидалари тўғрисида; 

- жамоат ҳаётидаги садоқат ва самимиятнинг афзалликлари тўғрисида; 

- жамиятда инсонларнинг юриш-туриш қоидалари тўғрисида. 

Умумий фалсафий муаммолар билан бир қаторда Н.Тусий жамият ва инсонлар 

ҳаёти, ишлаб чиқариш каби масалалар билан ҳам шуғулланган.  У ўзининг машҳур асари 

бўлмиш “Ахлоқи Носирий” асарида ишлаб чиқариш, ҳунурмандчилик ва савдо-

сотиқнинг ҳаётидаги ўрни, жамият мавжудлигининг асоси сифатида жамият аъзолари 

ўртасида ўзаро ёрдам ва бошқаларга катта эътибор қаратади. Тусий ишлаб чиқаришсиз, 

ҳунармандчиликни ривожлантирмасдан, савдо-сотиқ ва ўзаро ёрдамсиз кишилик 

жамиятининг мавжуд бўлишини тасаввур қилиб бўлмайди деб ҳисоблаган [9]. 

Мухтасар қилиб айтганда, ҳар бир миллатнинг бойлиги аввало унинг 

зиёлиларидир. Президентимиз Шавкат Мирзиёев таъкидлаганларидек: “Буюк 

аждодларимизнинг бетакрор ва ноёб илмий-маънавий мероси биз учун доимий 

ҳаракатдаги ҳаётий дастурга айланиши керак. Бу ўлмас мерос ҳамиша ёнимизда бўлиб, 

бизга доимо куч-қувват ва илҳом бағишлаши лозим” [10]. Зеро, аждодларимиз инсоният 

ҳаётини яхшилаш, жамиятни маънавий ва моддий ривожланиши, маърифат 

инсонларнинг фаровонлигини таъминлаш мақсадида ўз ҳаётлари ва фаолиятини 

йўналтирадилар. Н.Тусийнинг ҳам келажак авлодга қолдирган буюк мероси ўша давр 

Реннесанси учун бетакрор илм-фан гавҳари бўлган десак адашмаган бўламиз. Бугун бу 

илмий меросни тадқиқ этиш олдимизга турган долзарб вазифалардандир. 

